Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Dydy Iesu byth yn newid - Hebreaid 13: 8 

Mae Iesu y Meseia yr un fath bob amser – ddoe, heddiw ac am byth!

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu luniau hen a diweddar o bobl neu blant yn y gynulleidfa e.e. llun o Mr. Jones yn fabi, yn blentyn, yn ŵr ifanc, yn hŷn; lluniau o rai o’r plant yn fabis.

.....

(Clic ar y ppt)

Mae Duw’n dweud yn y Beibl nad ydy Iesu byth yn newid. Ydyn ni’n newid? Edrychwch ar y lluniau yma! (Cliciwch nifer o weithiau ar y ppt ac esboniwch y lluniau).

Dyn ni’n cael ein geni a wedyn dyn ni’n tyfu; dyn ni’n mynd i’r ysgol, wedyn dyn ni’n gadael yr ysgol; dyn ni’n cael gwaith a gobeithio y cawn ni i gyd fyw i fod yn hen! Ond dydyn ni ddim n byw am byth nac ydyn? Cant oed...cant ac un. Mae’r person hynaf sy’n fyw yn..... oed.

Daeth Iesu i’n byd ni fel babi. Tyfodd i fyny ac gwnaeth lawer o bethau rhyfeddol tra roedd ar y ddaear – gwyrthiau ydy gair y Beibl am y pethau arbennig roedd Iesu’n eu gwneud. All rhywun feddwl am un o wyrthiau Iesu? (Rhowch esiampl neu ddau os na chewch ateb yn weddol fuan).

Cafodd Iesu ei groeshoelio, felly gafodd o ddim cyfle i fynd yn hen; ond fe wnaeth o hefyd newid do...o fabi i blentyn, ac o blentyn i ddyn. Felly tybed be mae’r adnod yma’n feddwl? ...
Mae Iesu y Meseia yr un fath bob amser – ddoe, heddiw ac am byth!

Yr hyn sy’n bwysig i’w gofio ydy fod Iesu wedi byw erioed – mae’r Beibl yn dweud fod Iesu a Duw yn un, a bod Iesu yno ar y dechrau cyntaf pan grëwyd y byd (Ioan 1:1-3). Roedd Iesu’n fyw cyn i’r byd gael ei greu, ac mae Iesu yn fyw yn y nefoedd rŵan. Nid Duw marw sydd gynnon ni, ond Duw byw. 
Dydi natur Iesu ddim yn newid chwaith – roedd o’n caru’r byd ddwy fil o flynyddoedd yn ôl ac mae o’n caru’r byd heddiw. Roedd o’n berffaith a phur a glân pan oedd o’n byw ar y ddaear, ac mae o’n berffaith a phur a glân o hyd. Roedd Iesu eisiau i bobl y byd droi at Dduw, a dyna mae o eisiau ei weld o hyd. Drwy gredu yn Iesu gallwn gael perthynas iawn â Duw. Dwedwch yr adnod hefo fi, Mae Iesu y Meseia yr un fath bob amser – ddoe, heddiw ac am byth!

Gweddi

Ein Tad, diolchwn i ti fod Iesu y Meseia yr un fath bob amser. Diolchwn am ei gariad, ac am ei fywyd arbennig ar y ddaear. Helpa ni i gofio y gallwn ni drystio  Iesu Grist 100%; fydd o byth yn ein siomi ni. Dim ots faint ydy’n hoed ni na lle dyn ni’n byw, mae Iesu eisiau i ni i gyd gredu ynddo, er mwyn i ni gael bod yn plant i Dduw. Diolch fod Iesu Grist yn ddigon – ddoe, heddiw ac am byth! Amen.

